
   Хăшпĕр чухне шутлатăп та — пит вăрăм пурнăç,

Тепĕр чухне ытла та хăвăрт вăл иртет.

Нумай пурăннипе, тăванăм, эс ан курнăç;

Ыр ĕç туман пулсан сана мĕскер кĕтет?



Пит вăрăм пурнăç мĕн парать, тăванăм,

Чуну ыр ĕç тума хушмасть пулсан?

Ыр ят хăв хыççăн эс пачах хăвармăн

Инкек тӳсекене те пулăшман пулсан.



Тепри сахал пурнать, кĕске кунçулĕ

Метеор пек çунса иртет вăштах,

Анчах ун ырă ĕçĕ палăк пулĕ,

Ятне те халăх упрĕ яланах.



Кам ырă ĕç тăвать — çавна савать пуласлăх,

Пуласлăх кашнине тĕрĕслесе виçет.

Ыр ят этемшĕн пуринчен те аслă,

Ыр ят вăл çăлтăр пек ялан çиçет.

